
Kiffartuussinermut isumaqatigiissutit aqqutigalugit inunnut illoqarfissuit 

avataaniittunut timmisartumut billittit akikinnerusut qanoq iliorluta 

qulakkeersinnaanerigut pillugu apeqquteqaat allaavigalugu oqallinnissamik 

siunnersuut  

(Inatsisartunut ilaasortaq Justus Hansen, Demokraatit) 

 

 

Akissuteqaat 
(Ineqarnermut Attaveqaqatigiinnermullu Naalakkersuisoq) 

 

 

 

 

Inatsisartuni ilaasortamut Justus Hansenimut, Demokraatineersumut, kiffartuussinermut 

isumaqatigiissusiassat pillugit oqallinnissamik matuminnga siunnersuuteqarneranut qujanaq. 

 

Ataatsimoorluta – Naalakkersuisut Inatsisartullu – qanoq iliorluta nunatsinni politikeritut 

mittarfiit ilusaasa allanngornerisa innuttaasunut tamanut iluaqutaanissaat pitsaanerpaamik 

qulakkeersinnaanerlugu eqqarsarnissarput pingaaruteqarmat, Naalakkersuisut 

siunnersuuteqartoq isumaqatigisorujussuuaat. 

 

Aamma assartuussinermi angallaviit tamarmik niuernikkut imminnut akilersinnaalernissaat 

anguneqarsinnaassanngitsoq pillugu Naalakkersuisut siunnersuuteqartoq isumaqatigaat. 

 

Kiffartuussinermut isumaqatigiissutit nunaqqatitsinnut, kiffartuussinermut 

isumaqatigiissuteqarfiusuni najugaqartunut pingaaruteqartorujussuupput. Kiffartuussinermut 

isumaqatigiissutini maanna atuuttuni pissutsit, aammalu kiffartuussinermut 

isumaqatigiissusiassat piareersarnerini suliat aqqusaagassagut Naalakkersuisunit 

eqqumaffigineqartorujussuupput. 

 

Naalakkersuisut isumaat malillugu attaveqaatit assartuussinermilu periarfissat, aammalu 

innuttaaqatitta pituttorneqaratik angalasinnaanissaat qulequtaammata ima 

pingaaruteqartigisut, tamatta partiit akimorlugit aaqqiissutissanik, nunatsinnut tamarmiusumut 

ineriartornermik pilersitsisinnaasunik ujartuinissaq aalluttariaqarparput.  

 

Nalakkersuisuniit erseqqissaatigineqassaaq, kiffartuussinermut isumaqatigiissutit maanna 

atuuttut nunani tamalaani neqerooruteqartitsivigineqarsimasut, tassanilu sullissisinnaasut 

arlallit annertuumik oqaloqatigineqarsimapput. Nunani tamalaani neqerooruteqartitsinermi 

najukkani nunanilu tamalaani sullissisut mikisut angisuullu suliassanut 

neqerooruteqarsinnaasimapput. 

  

Suliassanut isumagineqartussanut isit nutaat atornissaat akuttunngitsumik pitsaasuusarmat 

ilumoorluinnarpoq. Kisiannili tamatuma peqatigisaanik eqqaamassallugu pingaaruteqarpoq, 

maani nunatsinni assartuussinermi pissutsit sumiiffippassuarnit allanit 

allannerungaatsiarmata. Isorartoorujussuarmut assartuussisoqartussaavoq – sumiiffiillu ilaat 

ilaasutigut annikitsuaraannarnik tunngavissaqarput. 

 

Mittarfiit nutaamik iluseqalerpata angallasseriaatsit allanngoriangaatsiartussaapput, kisiannili 

nunatsinni innuttaasut tamarmik ataqatigiimmik angallanneqarnissaat qulakkeerniarlugu 

kiffartuussinermut isumaqatigiissutit suli atorfissaqartittussaagigut qularutigineqassanngilaq. 

Ullumikkut kiffartuussinermut isumaqatigiissutinut ukiumut 153,8 mio. koruunit atortarpagut. 

Taamaakkaluartoq assartuussisarneq, ullumikkut innuttaasugut amerlasuut atorsinnaasagut 

annertuumik isornartorsiorneqartarput. 

 

Kiffartuussinermut isumaqatigiissutit ullumikkut pigisagut tassaapput, aningaasassarititaasut 

atorlugit pissarsiarisinnaasagut. 

 

Naalakkersuisut akit pitsaanerpaat atorlugit aaqqiissutissanik pitsaanerpaanik 

nassaarniarnissaq sulissutigiuassavaat, aammalu periarfissat assigiinngitsut Naalakkersuisunit 

misissuiffigineqassapput. Kisiannili aamma piviusorsiortariaqarpugut. 

 

Aningaasassaqaraanni tunngaviusumik suulluunniit anguneqarsinnaapput, kisiannili 

suliassaqarfimmut aningaasarpassuarnik immikkoortitsisoqanngippat, pitsaassuseq 

qaffasissoq akillu appasissut ataatsikkut pissarsiarineqarsinnaanerannik 

isumaqalertoqaqqunagu Naalakkersuisut mianersoqquserusupput. 

 

Mittarfiit nutaat angallasseriaatsinik nutaanik pilersitsiviusussaapput, aammalu amerlasuunut 

toqqaannartumik iluaqutaasussaallutik. Kisiannili angallaviit amerlasuut suli 

kiffartuussinermut isumaqatigiissutit tunngavigalugit sullinneqartussaapput. Mittarfiit 

nutaamik iluseqalernerini aningaasat angallaviit ilaanni sipaarneqartut bilitsit akiisa 

appasinnerulernissaannut aammalu angallaviit sinnerini pitsaassutsip qaffasinnerulernissaanut 

kissaatit tamarmik naammassineqarnissaannut naammannavianngillat. 

 

Kiffartuussinermut isumaqatigiissutinut aningaasatigut sinaakkutissat – taamaalillunilu 

aamma kiffartuussinerup qaffasissusia akuersaarneqarsinnaasoq Inatsisartut 

aalajangigassaraat. 

 

Nunami nunatsitut ittumi suliassaqarfippassuit aningaasaliissutit ilaneqarnerisigut 

iluaquserneqarsinnaapput. Tulleriiaarinissap pisariaqarnera aalajangiisoqartariaqarneralu 

nassuerutigisariaqarparput. Atugassarititaasut taamaapput, taakkulu akuerisariaqarpagut.  

 

Naalakkersuisuniit ammasumik pilersitsiviusumillu oqallinnissamut qilanaarpugut – aammalu 

qanoq iliorluta nunatsinnut ataatsimut nunatsinnilu innuttaasunut akisussaaffeqarluta 

kiffartuussinermut isumaqatigiissuteqarfiusut eqqarsaatigissanerivut Inatsisartut isumaat 

tunniussassaallu tusarnissaat qilanaaraarput. 

 

Aammaloorlunga siunnersuuteqartoq oqallinnermut matumunnga qutsavigerusuppara. 

 

 

 

 

  


